
Żółw i Zajc ùdbałë so òb lato òbénc wkół kaszëbską zemiã. Zarôzka pò rozdanim 
szkòlnëch cedlów, spakòwalë nôpòtrzébniészé w rézë rzeczë, a rëszëlë w drogã z Hélu 
na zôpôd. Nôprzód Zajc szedł równo z Żółwiã, ale ju pò czile kilométrach zmùdzëło 
mù sã no pòmalné dreptanié.

– Wez, Żółw, chòc kąsk przëspieszë – prosył Zajc.
– Pòmalinkù, mie sã nigdze nie spieszi. Jô chcã wszëtkò dobrze òbezdrzec – òdrzekł 

na to Żółw, a szedł swòjim krokã.
W kùńcu Zajc nie strzimôł. Zaczął sajdac wiôldżima szrëtama i ju pò sztóce béł ki-

lométer przed Żółwiã, chtëren spòkójno szedł, wzérôł na lewò i na prawò, a tam, dze 
mù sã widzało, zatrzimiwôł sã a òdpòcziwôł.

Zajcowô réza bëła baro chùtkô. Ruk-cuk skòknął do Słëpska, stamtądka w dwa 
sztótë do Bëtowa, z Bëtowa w trzë sztërczi do Chòniców. Na minutã zatrzimôł 
sã w Kòscérznie, a jesz chùtczi béł na gòscënie we Gduńsku. Pòtemù sajdnął bez 
Òksëwską Kãpã, zazdrzôł jesz do Pùcka, a pò tidzeniu béł ju nazôd w swòjim dodomù 
na Hélu. Bez resztã wakacjów nie wiedzôł, biédôk, co mô robic, tej sedzôł zmarniałi 
i żdôł na swòjégò drëcha Żółwia.

Timczasã Żółw bez nen tidzéń doszedł leno do Wiòldżi Wsë. Tam pògôdôł so 
z rëbôkama, òdwiedzył Hallerówkã i rësził dali do Karwi. Pò drodze zatrzimôł sã 
w Pilëcach, bë z ùrzmë pòwzerac na Wióldżé Mòrze. Do Słëpska szedł bez Lãbórg 
i Klëczi, gdze bez całi dzéń zwiedzôł kaszëbsczi skansen. Przë leżnoscë zaszedł téż na 
Łebsczé Dunë, dze zadzëwiony béł tim, kùliż to piôskù wiater mòże w jeden môl ha-
lac. Ze Słëpska, Sztôłpã téż zwónym, pòcygnął do snôżégò Bëtowa, a stamtądka jegò 
réza jaż dwie niedzele do Chòniców dérowała, a to temù, bò mù sã na krôjna baro 
widzała. Z Chòniców jesz w Tëchòlsczé Lasë na grzëbë béł wlazłi, a czej ju dosc jich 
nazbiérôł, pòwãdrowôł bez Brusë do Kòscérznë. Jak béł ju kròtkò tegò gardu, skrącył 
do Wdzydzów, bë tam ne stôré chëcze òbezdrzec. Kąsk jesz pòpłiwôł w jezorach, a pò 
zwiedzenim Kòscérznë sczerowôł sã na Kartuzë. Tam zaszedł do klôsztoru, na rënk 
i do mùzeùm. Czej dosc ju miôł widzóné w Sercu Kaszëb, ùdbôł so zańc do kaszëbsczi 
stolëcë – wiôldżégò a widzałégò Gduńska. W nym stolecznym gardze, stôrim zwëkã, 
Krësztofa na rënkù stojącégò kùsznął i rësził bez pëszny Sopòt do Gdini òdwiedzëc 
swòjich krewnëch żëjącëch tam we wiôldżim akwarium. Dali cygnął bez kòlibkã 
kaszëbsczégò wësziwù – Żukòwa do swiãtégò miasta – Wejrowa. Czej ju górczi, czëli 
Kalwariã, miôł òbeszłé, zaszedł do Rédë i Rëmi, skąd ju bez Pùck nazôd na Hél 
wrócył, dze żdôł na niegò steskniony drëch Zajc.

– Dze të béł w rézë tak długò bëté? – zapitôł Zajc.
– Wiele snôżich môlów jô miôł odwiedzoné. Béł jem w Klëkach, dze przódë lat żëlë 

Kaszëbi, w Słëpskù, Sztôłpã zwónym, w Bëtowie pësznym, w Chònicach jem tura 
widzôł, w Tëchòlsczich Lasach jem grzëbë zbiérôł, w Kòscérznie jem banë òbzérôł, 
kąsk w jezorach pòpłiwôł, w kartësczim mùzeùm mie zaspiéwalë, w Gduńskù jem 
Krësztofa na rënkù kùszkòł, w Sopòce jem pò mòlo chòdzył, w Gdini krewnëch 
òdwiedzył i na wiôldżi masztowi bôt jô béł wlazłi, w Żukòwie mie wësziwk pòkôzalë, 
w Wejrowie pò górkach jem pielgrzimòwôł, a w Pùckù mie farã pòkôzalë. Wiele jem 
widzôł, wiele jem czuł, wiele jem sã naùcził. A të, Zajcu?

– Bez Półòstrów jem przelecôł, ò Lãbórg na sztót zadzôł, bez Słëpsk jem pògnôł jak 
wiater, bò mie sã do Bëtowa spieszëło. Stamtądka jem pònëkôł do Chòniców i za-
rôzka flot do Kòscérznë. We Gduńskù jem na sztërk sã zatrzimôł, a sajdôł bez Pùck 
dodóm. Òb tidzéń jô miôł całé Kaszëbë òbeszłé.

– A miôł të co widzóné? – béł cekawi Żółw.
– Hmmm, tak pò prôwdze jô ni miôł czasu sã na nick bëlno przëzdrzec, bò jem sã 

chòba kąsk za baro w ny rézë pòspiéwôł – òdrzekł smùtno Zajc.
– Të sã, Zajcu, nie martwi – pòcészôł Zajc a Żółw – Na drëdżi rôz pùdzemë wëcma-

ni, a tej pòmalinkù më so wszëtkò wespólno òbezdrzimë.
– Jo, terô jô dopiérze zrozmiôł, że chto pòmalinkù do przódkù jidze, nen mądrosc 

pò drodze zbiérô, a nen, co przez swiat gnaje, rozëmniészi z rézë dodóm nie wròcy.

